
 Samtök sunnlenskra sveitarfélaga
Skýrsla stjórnar SASS

fyrir starfsárið 2007 - 2008
Aðalfundur SASS  20. og 21. nóvember 2008
1.  Inngangur

Hér á eftir fer skýrsla stjórnar og framkvæmdastjóra SASS fyrir starfsárið  2007 - 2008.  Að venju er um sameiginlega skýrslu stjórnar og yfirlit um starfsemi 
samtakanna að ræða.


Í stjórn SASS sátu á því starfsári sem nú er að ljúka;  Sveinn Pálsson Mýrdalshreppi formaður, Sigurður Ingi Jóhannsson Hrunamannahreppi varaformaður, Guðmundur Þór Guðjónsson Hveragerðisbæ, Gylfi Þorkelsson Árborg, Jón Hjartarson Árborg, Þorgils Torfi jónsson Rangárþingi ytra og Elliði Vignisson Vestmannaeyjabæ.    
Alls hélt stjórn SASS 12 stjórnarfundi á liðnu starfsári, auka annarra funda sem stjórnarmenn  sóttu.  

 
2. Starfsemin á árinu

Hér á eftir verður stiklað á stóru um verkefni samtakanna á starfsárinu og getið helstu mála. Auk þeirra fjallaði stjórnin um fjöldamörg önnur mál og erindi sem henni bárust.  Fyrst verður getið funda sem SASS stóð að og tók þátt í  á starfsárinu.

Fundir

Málþing um málefni innflytjenda  var haldið í Þorlákshöfn og hafði Velferðarmálanefnd SASS í samvinnu við Menningarráð Suðurlands veg og vanda af undirbúningi málþingsins  Á málþinginu voru haldin fjölmörg erindi þar sem varpað var ljósi á ýmsar hliðar innflytjendamála.   Nánar  er fjallað um málþingið í skýrslu Velferðarmálanefndarinnar. 
Þátttaka í fundum. Fulltrúar samtakanna sóttu fjölmarga fundi og ráðstefnur á starfsárinu.   Þar má nefna fjármálaráðstefnu og landsþing Sambands íslenskra sveitarfélaga, sumarfund landshlutasamtakanna, ársfundi Byggðastofnunar  og Jöfnunarsjóðs   svo fátt eitt sé nefnt.   Þá fóru formaður og framkvæmdastjóri á ,,Opna daga” Héraðanefndar ESB í Brussel í byrjun október sl.
Nefndir

Fastanefndir SASS voru starfandi á starfsárinu. Tilgangurinn nefndastarfsins er  sá að treysta þá málefnavinnu og hagsmunagæslu sem fram fer á vegum samtakanna.  Nefndirnar eru: atvinnumálanefnd, samgöngunefnd, mennta- og menningarmálanefnd og velferðarnefnd.  Kosið var í nefndirnar á síðasta aðalfundi.  Framkvæmdastjóri starfaði með öllum nefndunum.
Atvinnumálanefnd.  Í nefndinni sitja:  Kjartan Ólafsson formaður, Guðbjörg Jónsdóttir, Snorri Finnlaugsson, Ólafur Áki Ragnarsson, Gunnlaugur Grettisson og Unnur Brá Konráðsdóttir.  Haukur Kristjánsson  tók sæti Unnar Brár seinni hluta starfsársins.  Nefndin  skilar skýrslu og tillögum til aðalfundarins.
Mennta- og menningarmálanefnd.  Í nefndinni eru:  Ingvar Pétur Guðbjörnsson formaður, Ingvar Ingvarsson, María Sigurðardóttir, Jón Hjartarson og Hildur Sólveig Sigurðardóttir.  Nefndin skilar skýrslu og tillögum til aðalfundarins.
Samgöngunefnd.  Í nefndina voru skipuð: Ólafur Eggertsson, formaður, Páley Borgþórsdóttir, Snæbjörn Sigurðsson Páll Stefánsson og  Þorvaldur Guðmundsson.    Nefndin hefur skilað skýrslu og tillögum til aðalfundarins og verður fjallað um hana  á fundinum.
Velferðarmálanefnd. Eftirtaldir voru skipaðir í velferðarmálanefnd:  Unnur Þormóðsdóttir formaður, Elfa Dögg Þórðardóttir, Gísli Kjartansson,  Margrét Rós Ingólfsdóttir og Hildur Hermannsdóttir  Skýrsla nefndarinnar  liggur fyrir þessum fundi. 
Seta í nefndum og ráðum.    Fölmargir sitja í nefndum og ráðum af hálfu SASS  í ýmsum nefndum utan samtakanna.  Þá situr framkvæmdastjóri eins og undanfarin ár í samráðsnefnd Sambands íslenskra sveitarfélaga, menntamálaráðuneytisins og kennarasamtakanna um málefni grunnskólans.  Hann situr einnig í verkefnisstjórn um Vaxtarsamning Suðurlands.
Tilnefningar í ráð og nefndir.  Á starfsárinu tilnefndi stjórn SASS í eftirtalin nefndir og ráð:  

Skólanefnd Fjölbrautaskóla Suðurlands;     Jón Hjartarson og Eydís Þ. Indriðadóttir.  Skólanefnd Menntaskólans að Laugarvatni;  Gunnar Þorgeirsson og Unnur Brá Konráðsdóttir.  
Svæðisráð um málefni fatlaðra á Suðurlandi;  Helga Þorbergsdóttir, Guðjón Ægir Sigurjónsson og  Jarl Sigurgeirsson.    Þá var framkvæmdastjóri SASS tilnefndur í starfshóp  um stofnun Starfsendurhæfingar Suðurlands.
3.  Umfjöllunarmál stjórnar

Hér á eftir verður getið helstu mála sem stjórn SASS tók fyrir á fundum sínum auk þeirra sem áður hefur verið getið.
Aðild Hornfirðinga að SASS.            

Ósk barst  frá Sveitarfélaginu Hornafirði  um að fá stjórn SASS  til fundar um  hugsanlega aðild að SASS og til að fá upplýsingar um starfsemi SASS.    Formaður og framkvæmdastjóri ásamt framkvæmdastjóra AÞS foru til fundar við Hornfirðinga sl. vor og kynntu þeim starfsemi samtakanna og  atvinnuþróunarfélagsins.  Í kjölfarið barst bréf frá Sveitarfélaginu Hornafirði, dags. 4. júlí 2008, þar sem sótt er um aðild að Samtökum sunnlenskra sveitarfélaga.
Stjórnin  fjallaði um aðildarumsóknina á fundi sínum 20. ágúst sl.  Stjórnin fagnaði  umsókninni og  samþykkti að mæla með aðild Hornfirðinga og vísa umsókninni til aðalfundar.

ART verkefnið á Suðurlandi

ART verkefnið í Gaulverjaskóla hefur staðið frá árinu 2006.  Í haust var tekin ný stefna.  Starfseminni í Gaulverjaskóla var hætt en frá og með þessu hausti starfa nú 3 sérfræðingar í 2,5 stöðugildum við meðferð og ráðgjöf úti í skólunum sjálfum.  Mikill áhugi er á að þetta starf haldi áfram en til þess þarf fjárstuðning frá ríkinu, þar sem um meðferðarúrræði er að ræða en ekki eiginlegt skólastarf.  Stjórnin telur að ART verkefnið skipti miklu máli fyrir fjölmarga einstaklinga og fjölskyldur auk þess að styrkja skólastarf á Suðurlandi í heild.    ART verkefnið er meðferðarúrræði og þar með á ábyrgð ríkisins.  Stjórnin leggur áherslu á að verkefnið haldi áfram að þróast  og nauðynlegt að halda því áfram með öllum tiltækum ráðum. Stjórnin skorar því á stjórnvöld að tryggja nauðsynlegar fjárveitingar  til þessa lífsnauðsynlega máls.  ART verkefnið var kynnt sérstaklega á fundi með þingmönnum kjördæmisins og þar var skoðun stjórnarinnar einnig komið á framfæri.
Framkvæmd reglugerðar  um verndarsvæði Þingvallavatns
 Stjórn SASS tók  til umfjöllunar  nýsetta reglugerð um verndarsvæði Þingvallavatns og tókr undir þau sjónarmið sem fram komu í bréfi Heilbrigðiseftirlits til Umhverfisráðherra að mjög óeðlilegt væri að fela stofnuninni svo viðamikið verkefni án þess að  gert væri ráð fyrir tekjum til að standa undir óhjákvæmilegum verulegum kostnaði vegna þess.  Stjórn SASS mæltist til þess að gerð yrði  á þessu bragarbót og taldi eðlilegt að vöktun HES á lífríki Þingvallavatns yrði  kostuð af fjárveitingum þjóðgarðsins.  Formanni og framkvæmdastjóra í samráði við framkvæmdastjóra HES var falið að ræða við umhverfisráðherra um málið.  Sá fundur fór fram þar sem sjónarmiðum samtakanna og Heilbrigðiseftirlitsins var komið á framfæri.  Nokkrar breytingar voru gerðar á reglugerðinni í kjölfarið en eftir stendur að ekki hefur orðið við kröfunni um ríkið greið þann kostnað sem reglugerðinni fylgir.
Háskólafélag Suðurlands
Stjórnin   fjallaði um málefni  Háskólafélags  Suðurlands, sem að mestu er í eigu sveitarfélaga á Suðurlandi.  Stjórn SASS telur brýnt að ríkisvaldið komi að rekstri þeirrar starfsemi  eins og annarra háskólasetra sem nú þegar hefur verið komið á fót á landsbyggðinni. 

Minjavörður Suðurlands.
Eins og kunnugt er þá hefur ekki verið komið á stöðu minjavarðar á Suðurlandi þrátt fyrir margítrekaðar óskir samtakanna og annarra aðila.  Stjórnin samþykkti eftirfarandi ályktun:  Stjórn SASS hvetur menntamálaráðherra til að beita sér fyrir að komið verði á fót stöðu minjavarðar Suðurlands eins og lög heimila og bendir á að Suðurland er eini landshlutinn þar sem minjavörður hefur ekki aðsetur.  Stjórnin ítrekar þá afstöðu samtakanna  að minjavörður Suðurlands fái aðsetur á Skógum í Rangárþingi eystra, sem er einnig í samræmi við stefnumótun í Vaxtarsamningi Suðurlands.  Minnt er á að þessi tillaga er í samræmi við stefnu  og ítrekaðar óskir Fornleifaverndar ríkisins.  Stjórn SASS skorar á þingmenn Suðurlands að fylgja þessu máli fast eftir.

Háhraðasamband og gagnaflutningar

Í ljós hefur komið að háhraðasamband og gagnaflutningar eru víða á Suðurlandi af mög litlum gæðum þar sem markaðsfyrirtæki bjóða þjónustu sína.  Ekki er gert ráð fyrir því að úr þessu verði bætt í átaki ríksivaldsins til að koma á betra sambandi á þessu sviði við hinar dreifðu byggðir.   Stjórn SASS samþykkti því eftirfarandi ályktun:  Í ljósi þess að háhraðasambandi og gagnaflutningum er víða ábótavant í dreifbýli Suðurlands  þar sem slík þjónusta er boðin á markaðsforsendum samþykkir stjórn SASS að athugasemdum verði komið á framfæri við Póst- og fjarskiptastofnun, sem á að hafa eftirlit með gæðum  þeirrar þjónustu.  Mikilvægt er að allir íbúar á Suðurlandi hafi aðgang að sambærilegri þjónustu á þessu sviði.
Málefni innflytjenda

Málefni innflytjenda hafa verið mikið til umfjöllunar á vettavangi SASS.  Í kjölfar málþings um málefni þeirra í Þorlákshöfn ákvað stjórn SASS að aðstoða þau sveitarfélög sem áhuga hafa  á að byggja upp betri þjónustu við innflytjendur og lagði til að sveitarfélög sem hafa áhuga á samvinnu um  myndi sameiginlegan starfshóp til að vinna að framgangi málsins.  Samtök sunnlenskra sveitarfélaga eru reiðubúin til að aðstoða við að koma að undirbúningi  hugsanlegarar samvinnu sveitarfélaga á þessu sviði.    

Á málþinginu voru haldin fjölmörg erindi þar sem m.a. var fjallað um hvernig staðið væri að upplýsingaþjónustu við innflytjendur á ýmsum stöðum á landinu.  Gerð var grein fyrir því á hvern hátt var staðið að málum í Þingeyjarsýslum (Húsavík), Fjarðabyggð, Akranesi og Ísafirði.  Mismunandi aðilar sjá um þessa þjónustu en í öllum tilfellum hafa viðkomandi sveitarfélög kostað hana.  Ýmist hefur verið samið við aðra aðila, s.s Rauða krossinn og verkalýðsfélög eða þá að sveitarfélagið hefur séð um þjónustuna sjálft eins og í Fjarðabyggð.  Sveitarfélög í Eyjafirði hafa nýlega samið við Alþjóðahúsið um slíka þjónustu.  Lykilatriði í þessu sambandi og meginþráðurinn  í öllum þessum tilvikum er að einn aðili sjái um þessa starfsemi.

Hér á Suðurlandi hefur slík þjónusta ekki verið byggð upp en innflytjendum hefur hins vegar fjölgað mjög á síðustu árum.  Nú búa um 1400 innflytjendur á Suðurlandi eða um 6% íbúafjöldans og eru þá ótaldir þeir sem hafa fengið íslenskt ríkisfang.  Þá mun vera nokkur hópur sem er óskráður þannig að líklegt má telja að hlutfall fólks af erlendu bergi brotið sem hefur íslensku ekki sem sitt fyrsta mál sé um 10% af íbúafjöldanum.  Full ástæða virðist því til að bregðast við til að auðvelda aðlögun þessara nýju íbúa.  

Samningur um rekstur Sérdeildar Suðurlands.
 Sérdeild Suðurlands hefur verið starfrækt um langt árabil fyrir mikið fatlaða nemendur.    Nemendur hvaðanæva af Suðurlandi hafa aðgang að deildinni og eru þeir valdir útfrá fötlunarstigi.  Sveitarfélagið Árborg sér um reksturinn.  Samningur um reksturinn  var endurskoðaður og jafnframt gerðar starfsreglur fyrir Sérdeildina og fagráð hennar.    Stjórnin  SASS samþykkti samninginn fyrir hönd sveitarfélaganna. 
Markaðsstofa Suðurlands. 

Stjórnin fór yfir  hugmyndir um Markaðsstofu Suðurlands og hugsanlega kostnaðarþátttöku sveitarfélaganna  í rekstri markaðsstofunnar og beindi þeim tilmælum til stjórnar Atvinnuþróunarfélags Suðurlands að hún, í ljósi góðrar peningalegrar stöðu félagsins,  kanni möguleika á sameiginlegu framlagi sveitarfélaganna úr sjóðum félagsins til allt að þrigga ára tilraunaverkefnis.  Stjórn Atvinnuþróunarfélagsins sá sér ekki fært að verða við þessum tilmælum.
Umsagnir um þingmál
Að vanda fengu samtökin fjölda mála til umsagnar frá Alþingi.  Skal nokkurra þeirra getið hér á eftir.

Frumvarp til laga um frístundabyggð. Stjórn SASS leggst gegn frumvarpinu óbreyttu og gerir eftirfarandi athugasemdir við frumvarpið:  Lagst er gegn ákvæðum 13. greinar frumvarpsins, þar sem leigusala er gert ómögulegt að að rjúfa leigusamband fyrr en að 12 árum liðnum frá því hann hefur sagt upp tímabundnum samningi.  Lagt  er til að þessi tími verði styttur verulega.  Ákvæði 22. greinar frumvarpsins um rétt félaga í frístundabyggð til að óska eftir því við hlutaðeigandi sveitarstjórn að haldinn verði árlega fundur til að veita upplýsingar um sameiginleg hagsmunamál frístundabyggðarinnar og sveitarfélagsins er óþarft  og vandséð hvers vegna einn hagsmunahópur umfram fjölmarga aðra  hafi slíkan  lagalegan rétt.

Frumvarp til skipulagslaga.  Eftirfarandi tillaga lögð fram:

Stjórn SASS er í meginatriðum samþykk efni frumvarpsins en gerir þó eftirfarandi athugasemdir:

Í 10. gr. er fjallað um Landsskipulagsáætlun sem umhverfisráðherra skal leggja fram í formi þingsályktunartillögu að afloknum hverjum alþingiskosningum og skal áætlunin vera til 12 ára.  Skv. frumvarpinu skulu sveitarfélög endurskoða staðfest skipulag sitt í samræmi við landskipulagsáætlun. Með þessu virðist freklega vegið að sjálfsákvörðunarrétti sveitarfélaga.  Stjórn SASS tekur undir sjónarmið sem komið hafa fram um að frekar skuli tala um Landsskipulagsstefnu  en Landsskipulagsáætlun.  Einnig sýnist brýnt að nánar sé skilgreint hvaða þátta Landsskipulagsstefnan skal taka til og hverra ekki.  Í 37. grein kemur fram að þegar um er að ræða breytingar á mannvirkjum sem varða útlit og form skuli leita beint til sveitarstjórnar en ekki til byggingarfulltrúa.  Það er því lagt í hendur umsækjanda að átta sig á hvort senda beri umsókn til byggingarfulltrúa eða sveitarstjórnar eftir því hvort breytingin hefur áhrif á burðarþol eða ekki.  Þetta sýnist bjóða upp á misskilning og spurning hvort ekki sé heppilegra að allar breytingar á mannvirkjum séu háðar byggingarleyfi en byggingarfulltrúa falið að meta hvort afla þurfi umsagnar sveitarstjórnar.

Frumvarp til laga um mannvirki. Stjórn SASS gerði eftirfarandi athugasemdir við frumvarpið.  Að mati stjórnar SASS virðast sum ákvæði frumvarpsins ganga á svig við sjálfsákvörðunarrétt sveitarfélaga og þannig í ósamræmi við ákvæði stjórnarskrár og Evrópusáttmála um sjálfsstjórn sveitarfélaga.  Það á við um  niðurlagningu byggingarnefnda sem gengur á svig við þá meginreglu að hið formlega sjórnsýsluvald liggi ávallt hjá sveitarstjórn.  Þá fær ný ríkisstofnun, Byggingarstofnun, heimildir til að hafa bein afskipti af stjórnsýslu sveitarfélaga, sem einnig brýtur í bága við skýra verkaskiptinu ríkis og sveitarfélaga, sem ríki og sveitarfélög hafa verið sammála um að stefna beri að.   Í 8. gr. er kveðið á um að annað hvort byggingarfulltrúi eða Byggingarstofnun gefi út byggingarleyfi eftir eðli framkvæmda.   Stjórn SASS telur óeðlilegt að Byggingarstofnun eigi að gefa út byggingarleyfi  þar sem stofnunin skal hafa eftirlit með framkvæmd laganna.  Þá er óskiljanlegt hvers vegna flutningskerfi raforku virðist eiga að vera undanþegið byggingarleyfi meðan önnur veitukerfi eru háð leyfi.

Frumvarp til laga um brunavarnir.  Stjórn SASS er í meginatriðum samþykk efni frumvarpsins sem er að mestu til komið vegna nýrra mannvirkjalaga en telur þó nokkur atriði þarfnast nánari skoðunar.

Í 8. gr. er lögð til sú breyting á 11. gr. núv. laga um brunavarnir að björgun á fastklemmdu fólki úr mannvirkjum og farartækjum með sérhæfðum búnaði skuli vera eitt af verkefnum slökkviliðs.
Stjórn SASS  fagnar því að skilgreint sé hver skuli sjá um björgun á fastklemmdu fólki en minnir á að nauðsynlegt er að fjármagn fylgi þessum málaflokki sem er ærið kostnaðarsamur bæði hvað varðar búnað og rekstur.  Þá hafa björgunarsveitir víða komið sér upp búnaði og þekkingu við að bjarga fólki úr mannvirkjum og ekki sjálfgefið að þeim verkefnum sé betur komið hjá slökkviliðum. 

Starfsemi og  skipulag SASS 
Á síðasta aðalfundi SASS var samþykkt að  sameina SASS og AÞS  í eitt félag með einum framkvæmdastjóra og verkefni sem AÞS hefur haft með höndum verði sinnt innan vébanda SASS.  Þegar á reyndi reyndist ekki vera pólitískur vilji fyri sameiningunni og aukaaðalfundi SASS,  sem haldinn var  á Hvolsvelli 15. febrúar  2008,  var samþykkt að hætta við áform um sameininguna.   Í greinargerð sem fylgdi tillögunni  segir:   ,,Ástæður þessarar tillögu stjórnar  eru að hvorki er samstaða innan stjórnar né meðal sveitarfélaganna um sameininguna.   Stjórnin telur að grundvallaratriði í rekstri samstarfsstofnana sveitarfélaganna sé að samstaða ríki um skipulag og starfsemi og því sé ekki rétt að stofna til breytinga sem leiði til  missættis aðildarsveitarfélaganna.“
Eftirfandi tillögur voru samþykkar af aðalfundinum og afgreiddar á  fundi stjórnar SASS 20. október sl.:
- Að stjórn SASS endurmeti kostnað SASS og annarra stofnanna sem kaupa þjónustu af SASS og í framhaldi af því verði skoðað hvort hagkvæmara sé að úthýsa bókhaldi SASS og tengdra stofnanna.   Verkefnið skal unnið í samráði við stjórnir stofnanna.  Stjórnin telur að ekki hafi verið sýnt fram á að hagkvæmt sé að út hýsa bókhaldi SASS og tengdra stofnana og hafa stjórnendur stofnana lagst gegn úthýsingu.  Eftirfarandi tillaga var samþykkt í stjórn:  ,,Starf skrifstofustjóra verði lagt niður.  Starfsfólk SASS sér um símsvörun, móttöku funda fyrir þær stofnanir sem leigja húsnæði af SASS.  SASS sér um bókhald fyrir þær stofnanir sem þess óska.“
-  Að stjórn SASS skoði húsnæðismál samtakanna.   Ljóst er að þröngt er um núverandi starfsemi að Austurvegi 56  en að mat stjórnarinnar er ljóst að umtalsverður kostnaður yrði því samfara að flytja starfsemi SASS og tengdra stofnanan í nýtt húsnæði.  Stjórnin samþykkti því eftirfarandi tillögu:  ,,SASS reki og eigi áfram núverandi húsnæði með svipuðu sniði og verið hefur.“
-    Þá fól aðalfundur stjórninni að: 

- setja upp nýtt skipurit fyrir SASS þar sem gert er ráð fyrir formlegra og stærra hlutverki stjórnarformanns þegar kemur að samskipta og kynningarmálum fyrir SASS

- vinna markmiðssetningu fyrir SASS

- vinna starfslýsingar fyrir starfsfólk SASS

Í samræmi við þessa ályktun aðalfundarins var eftirfarandi tillaga að nýju skipuriti fyrir Samtök sunnlenskra sveitarfélaga samþykkt í stjórn SASS.

Þá liggur eftirfarandi tillaga frá stjórn SASS fyrir aðalfundinum  um markmið samtakanna:

,,Starfsemi SASS gundvallast á 86. gr. sveitarstjórnarlaga nr. 45/1998.

Markmið samtakanna eru:

· að vinna að hagsmunamálum íbúa aðildarsveitarfélaganna.

· að vera samráðsvettvangur aðildarsveitarfélaganna.

· að gæta  hagsmuna aðildarsveitarfélaganna á innlendum sem erlendum vettvangi.

· að vera aðildarsveitarfélögunum til ráðgjafar um málefni sveitarfélaga.

· að styðja starf annarra byggðasamlaga aðildarsveitarfélaganna í samræmi við óskir stjórna þeirra hverju sinni. “

Á stjórnarfundi 20. október sl. var síðan samþykkt tillaga að nýjum starfslýsingum fyrir starfsmenn samtakanna, jafnframt að starf skrifstofustjóra yrði lagt niður og framkvæmdastjóri yfirtæki  stjórnunarverkefni sem áður tilheyrðu skrifstofustjórastarfinu.  Einnig var samþykkt var starfslýsing fyrir nýtt starf skrifstofumanns.

Ekki var full eining innan stjórnarinnar um  afgreiðslu þessara tillagna.  Elliði Vignisson sat hjá við afgreiðslu þeirra og  taldi  að leita ætti leiða til að draga enn frekar úr yfirbyggingu SASS en fyrirliggjandi starfslýsingar gera.  Hann taldi einnig að  ekki  væri nægilega langt gengið í breytingum á samþykktum og lýsti sig andsnúinn því fyrirkomulagi að SASS ræki stoðþjónustu fyrir aðrar stofnanir.   Hann gat þess jafnframt Vestmannaeyjabær ynni nú að endurskoðun á veru sinni innan SASS.  Þorgils Torfi  Jónsson  sat einnig  hjá þar sem  sveitarfélögin í Rangárvallasýslu væru að endurskoða aðild sína að SASS.

4.  Rekstur SASS

Skrifstofa  SASS.
Í byrjun árs féll frá Ingibjörg Árnadóttir skrifstofustjóri SASS en hún hafði starfað hjá samtökunum frá árinu 1995 og skilur hún eftir  stórt skarð í starfsliði samtakanna.   Skrifstofan sér um bókhald og annað almennt skrifstofuhald fyrir Heilbrigðiseftirlit Suðurlands, Skólaskrifstofu Suðurlands, Sorpstöð Suðurlands, Atvinnuþróunarfélag  Suðurlands og SASS     Þá sér skrifstofan um allt bókhald  fyrir Fræðslunet Suðurlands. Önnur þjónusta skrifstofunnar við sveitarfélögin hefur verið með hefðbundnum hætti, upplýsingagjöf ýmiss konar og aðstoð.  Keyptur var fjarfundabúnaður á árinu sem hefur þegar sannað gildi sitt og verður enn þýðingarmeiri þegar Sveitarfélagið Hornafjörður gerist aðili að samtökunum. 
5. Lokaorð

Stjórn SASS vonast til þess að áfram verði samstaða um brýnustu hagsmunamál sunnlendinga og að sveitarstjórnirnar nýti hinn sameiginlega  vettvang í því skyni.  Árið hefur að mörgu leyti verið sveitarfélögunum erfitt; veruleg skerðing aflaheimilda hefur valdið útgerðarstöðunum miklum erfiðleikum, jarðskjálftarnir í vor ollu miklu tjóni i neðanverðri Árnessýslu  og nú á síðustu vikum hefur riðið yfir versta efnahagsáfall í sögu lýðveldisns.   Allt þetta gerir það að verkum að enn brýnna er nú en áður að sveitarfélög á Suðurlandi  standi þétt saman í þeim 

erfiðleikum sem framundan eru. 


Stjórn Samtaka sunnlenskra sveitarfélaga starfsárið 2007 - 2008 þakkar starfsmönnum samtakanna og samstarfsstofnana fyrir gott starf á liðnu starfsári. Stjórnin þakkar einnig  öllum sveitarstjórnum og embættismönnum sveitarfélaga á Suðurlandi fyrir samstarf á kjörtímabilinu.  

